
SIDANG JEMAAH YANG DIRAHMATI ALLAH,

Khatib berpesan pada diri sendiri dan menyeru sidang Jemaah sekalian, marilah kita
sama-sama meningkatkan ketakwaan kepada Allah SWT dengan bersungguh-sungguh
melaksanakan segala perintah-Nya dan menjauhi segala larangan-Nya. Mudah-mudahan
kehidupan kita diberkati di dunia dan di akhirat. Bersempena dengan Hari Alam Sekitar
Negara 2021 pada 21 Oktober 2021, khatib akan menyampaikan khutbah yang bertajuk;

“Menghargai Anugerah Alam”.

Sebelum itu, Khatib ingin mengingatkan untuk kita terus berdisiplin mematuhi garis

panduan dan SOP pencegahan penularan wabak Covid-19. Manfaatkanlah kebenaran

merentas negeri yang telah diberikan dengan menziarahi ibu bapa dan ahli keluarga.
Pastikan kita benar-benar dalam kondisi yang baik sebelum melakukan perjalanan
merentas negeri agar kita dapat melindungi orang yang tersayang dari sebarang bahaya.
Khatib juga ingin menyeru kepada seluruh umat Islam, marilah sama-sama kita
mengimarahkan masjid pada setiap waktu. Sesungguhnya ganjaran menunaikan solat

secara berjemaah di masjid adalah sangat besar sebagaimana disebut dalam hadis:

Mafhumnya: “Solat berjemaah di masjid, ganjarannya melebihi daripada solat di rumah
atau di kedai sebanyak 25 kelebihan. (Hadis riwayat Imam al-Bukhari)

SIDANG JEMAAH YANG DIRAHMATI ALLAH SEKALIAN,

Alam sekitar merupakan salah satu dari anugerah Allah SWT yang amat bernilai. Allah
SWT mencipta alam ini seimbang untuk kemakmuran manusia dan makhluk-makhluk lain.
Cuba kita perhatikan di sekeliling kita, alam yang menghijau, laut yang membiru,
pertukaran malam dan siang, haiwan-haiwan, semuanya diciptakan untuk kita nikmati.
Namun, di sebalik keindahan semua ini, penjagaan alam sekitar juga dititikberatkan dalam
Islam. Hal ini dapat dilihat melalui taburan ayat ayat Al-Quran tentang melarang manusia
melakukan kerosakan, menyuruh memakmurkan alam dan larangan bersikap sombong di
dunia. Salah satunya, firman Allah SWT dalam Surah al-A’raf ayat 56 yang dibacakan
pada awal khutbah tadi yang bermaksud:

“Dan janganlah kamu melakukan kerosakan di bumi sesudah Allah menyediakan segala
yang membawa kebaikan padanya, dan berdoalah kepadaNya dengan perasaan bimbang
(jika tidak diterima) dan juga dengan perasaan terlalu mengharapkan (supaya makbul).
Sesungguhnya rahmat Allah itu dekat bagi orang-orang yang memperbaiki amalannya”.

SIDANG JEMAAH YANG DIRAHMATI ALLAH SEKALIAN,
Seiring dengan konsep khalifah yang diberi amanah untuk mengurus dan mentadbir bumi
ini dengan sebaiknya, maka sangat penting untuk kita memastikan sumber yang ada
dimanfaat sebaik-baiknya serta dijauhkan daripada bencana. Kita perlu ingat, alam
ciptaan Allah ini bukan hanya untuk dinikmati tetapi juga untuk diwarisi.

Namun, mutakhir ini, kita sering melihat pelbagai kejadian bencana alam seperti banijir
kilat, tanah runtuh, kepanasan yang melampau, jerebu dan sebagainya. Lebih
menyedihkan jika bencana alam, memusnahkan harta benda, tempat tinggal dan meragut
nyawa. Hakikatnya, salah satu faktor yang menyebabkan berlakunya bencana dan
kerosakan alam sekitar disebabkan oleh kerakusan dan kecuaian manusia sendiri serta
sikap tamak yang menguasai diri manusia tanpa memikir kesannya kepada alam sekitar
dan generasi yang akan datang.

Contohnya, pembakaran terbuka, pelupusan sampah sarap dan buangan berbahaya
secara haram, tumpahan minyak, pelepasan air kumbahan tanpa dirawat, pembalakan
haram, pelepasan sisa dari industri serta pembukaan tanah bagi tujuan pembangunan
yang tidak terkawal. Ini semua berpunca daripada perbuatan manusia sendiri. Kesannya,
mengakibatkan pencemaran alam sekitar dan mengundang musibah seperti banjir,
pencemaran sungai yang menjadi sumber air bersih, hakisan tanah, pemanasan global,
perubahan iklim dan sebagainya.

Firman Allah SWT dalam Surah al-Rum ayat 41:

Maksudnya: “Telah timbul pelbagai kerosakan dan bala bencana di darat dan di laut
dengan sebab apa yang telah dilakukan oleh tangan manusia; (timbulnya yang demikian)
kerana Allah hendak merasakan mereka sebahagian dari balasan perbuatan-perbuatan
buruk yang mereka telah lakukan, supaya mereka kembali (insaf dan bertaubat)”.

SIDANG JEMAAH YANG DIRAHMATI ALLAH SEKALIAN,

Hebatnya Islam, dalam etika peperangan Islam sekalipun, para tentera dilarang daripada
merosakkan alam sekitar. Menjaga kebersihan alam dari pencemaran dan kekotoran
merupakan sebahagian dari tuntutan Islam. Usaha memelihara alam juga termasuk antara

amalan soleh dan mencemarkannya pula merupakan antara tegahan yang perlu dipatuhi.

Sabda Rasulullah SAW:

;o &5‘/0/025‘/3 0 Go .~ JSo 28 % Zor B.oor 0% or
08 V| Zasyr o1 OLd] 5) b e B3 Loy £ Lok u"ﬂ}mw‘«“
Jw&wj

Mafhumnya: “Tidak ada seorang muslim yang menanam tanaman atau menyemai
semaian lalu burung atau manusia atau binatang berkaki empat memakannya, melainkan

untuknya (pahala) sedekah”.

SIDANG JEMAAH YANG DIRAHMATI ALLAH SEKALIAN,

Sesungguhnya kejadian bencana yang menimpa di negara ini dan beberapa tempat lain
di dunia perlu dijadikan iktibar. la menyedarkan kita bahawa harta benda dan kehidupan
di dunia ini adalah pinjaman sementara. Kita juga perlu melatih diri untuk sentiasa
menghargai dan mensyukuri anugerah alam ini serta menginsafi diri dengan segala

tanggungjawab dan amanah Allah SWT yang telah dipertanggungjawabkan kepada kita.

Setiap anggota masyarakat berperanan sebagai mata dan telinga kepada Kerajaan dalam
membantu menyalurkan maklumat dan aduan kepada pihak berkuasa berkaitan aktiviti-
aktiviti yang merosakkan alam sekitar. Dengan adanya institusi kerajaan yang mantap
serta sokongan dan kerjasama semua lapisan masyarakat dan warga yang prihatin,
pastinya pelbagai isu berkaitan alam sekitar dapat ditangani dengan lebih baik dan

berkesan.

Pelbagai perkara yang mudah boleh dilakukan bersama-sama keluarga dan komuniti di
sekeliling bagi sama-sama menjaga kelestarian alam sekitar, antaranya;

1. Membuang sampah di tempat-tempat yang disediakan,
Melaksanakan pengasingan sisa sebelum dibuang,
Mengamalkan penjimatan dalam penggunaan air, elektrik dan sebagainya,
Penanaman pokok di sekitar halaman rumabh,

Mengelakkan pembaziran makanan,

Amalan guna semula (recycle)

Justeru, mengakhiri khutbah pada hari ini, khatib ingin menekankan beberapa intipati
untuk dijadikan pedoman kita semua;

Pertama: Tanggungjawab kita sebagai khalifah ialah memastikan bumi ini dimakmurkan
dengan sebaiknya kerana ia merupakan amanah dari Allah SWT.

Kedua: Amalan menjaga kebersihan persekitaran akan menjamin keseimbangan
ekosistem.

Ketiga: Sebagai manusia yang dikurniakan akal, sepatutnya kita memanfaatkan segala
yang ada di muka bumi ini dengan sebaiknya tanpa berlebihan-lebihan serta tidak

melampaui batas.

Renungi firman Allah SWT menerusi al-Qasas ayat 77:

Maksudnya: “Dan tuntutlah dengan harta kekayaan yang telah dikurniakan Allah
kepadamu akan pahala dan kebahagiaan hari akhirat dan janganlah engkau melupakan
bahagianmu (keperluan dan bekalanmu) dari dunia; dan berbuat baiklah (kepada hamba-
hamba Allah) sebagaimana Allah berbuat baik kepadamu (dengan pemberian nikmatNya
yang melimpah-limpah); dan janganlah engkau melakukan kerosakan di muka bumi;
sesungguhnya Allah tidak suka kepada orang-orang yang berbuat kerosakan”.

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Maha Berkuasa atas tiap-tiap sesuatu. Kami hamba-Mu yang lemah, merayu kepada-Mu
agar Engkau ampunkan segala dosa yang telah kami lakukan selama ini. Engkau angkat
dan hilangkanlah wabak penyakit Covid-19 yang sedang melanda kami agar dapat kami
melaksanakan syiar-Mu dengan sempurna. Hanya kepada-Mu jua Ya Allah, tempat kami
mengadu dan memohon pertolongan.

Ya Allah! Jadikanlah kami dan keturunan kami orang-orang yang istigamah mendirikan
solat secara berjemaah serta tekun mengimarahkan masjid. Sesungguhnya hanya

kepada-Mu jua Ya Allah, doa kami mohon diperkenan dan diterima.

